
1. Komunikado prinsipal (pa informashon adishonal wak e dokumento “Informatie voor de pers”)


13 DI YANUARI 2011

SGR-Groep ta habri promé pisina terapéutiko

Djaweps dia 13 di yanüari señora Dulcie Goedgedrag, dama protektor di e mucha ku un limitashon, a realisá apertura ofisial di e pisina terapéutiko di De SGR-Groep (Stichting voor Gehandicapten- en Revalidatiezorg), na Emmastad. Entre e invitadonan presente tabatin vários persona prominente, inkluyendo Minister Constancia di Salubridat Públiko, Medio Ambiente i Naturalesa. 

Fuera di klientenan di De SGR-Groep, otro personanan ku un limitashon físiko òf mental tambe lo por hasi uso di e pisina aki. Landamentu ta un aktividat bon pa kompletá sobrá aktividatnan terapéutiko. No solamente e ta yuda pa relahá, pero e ta un bon manera pa stimulá moveshon, ya ku den awa tur movementu ta mas fásil. Denter di poko personanan ku un limitashon lo por hasi uso di e pisina no solamente pa aktividatnan terapéutiko pero tambe pa landamentu komo aktividat di rekreo, ya ku e pisina ta kumpli ku tur eksigensia pa uso dor di persona ku un limitashon. 

Un pisina terapéutiko
E promé pisina terapéutiko na Kòrsou ta distinguí su mes di otro pisina ‘normal’, dor ku e la wòrdu spesialmente konstruí pa uso dor di persona ku un limitashon, pa ken ta mas difísil pa move. Lo keinta e awa pa e temperatura ta serka di esun di e kurpa, lo kual ta yuda pa los múskulonan i jòint. Pa keinta e awa ta hasi uso di energia solar. E pisina aki ademas lo ta bon aksesibel pa persona ménos mobil ku su dos bahada sin trapi, trapinan ku man i lift pa hisa rolstul i brankar pa yuda hende drenta òf sali for di awa. E pisina ta rondoná dor di mosaiko anti-slip i e hòkinan pa kambia paña i baña ta ekipá ku tur adaptashon nesesario pa persona ku un limitashon. 
Ademas vários medida a ser tumá pa garantisá seguridat pa usadónan di e pisina, ya ku hopi di nan no ta konsiente di peligernan eventual. Pa e motibu ei e bentananan rònt di e pisina ta trahá di glas ku no por kibra lihé, e liftnan ta funshoná riba forsa di awa i e profundidat di e pisina na ningun kaminda no ta subi 1 meter i 20 centimeter. Tambe SGR-Groep a desaroyá un protokòl di seguridat pa guianan di esunnan ku lo bai usa e pisina. 

Donashon
E promé pisina terapéutiko na Kòrsou a wòrdu finansiá ku donashon ku a risibí di empresanan i personanan partikular durante un findishi ku a wòrdu organisá na 2008 dor di Tafelronde Curaçao i tambe algun donashon adishonal. Pa demonstrá su gratitut, gerensia di De SGR-Groep a laga traha un plaka konmemorativo riba kua ta menshoná nòmber di e spònsernan. E plaka aki lo wòrdu pegá na entrada prinsipal di e pisina.

